
Тұңғыш Президент 
Н.Назарбаев 2018 жылдың 
18 қаңтарындағы «Төртінші 
өнеркәсіптік революция 
жағдайындағы дамудың 
жаңа мүмкіндіктері» атты 
Жолдауында төртінші 
өнеркәсіптік революция әлеміне 
бейімделу мен жетістікке 
жету жолын табу үшін не істеу 
қажетін айқындай келіп, «Жаңа 
технологиялық қалып біздің 
қалай жұмыс істейтінімізді, 
азаматтық құқықтарымызды 
қалай іске асыратынымызды 
түбегейлі өзгертіп жатыр» деген 
болатын. 

Бұл орайда 
индустирияландыру 4.0 жаңа 
технологиялық қалыптың барлық 
мүмкіндіктерін пайдалана 
отырып, инновациялық сипатта 
цифрландыруды жүзеге 
асыру – барлық салада аса 
маңызды міндет. Осы мақсатта, 
құқық қорғау органдарының 
а қ п а р а т т ы қ - т а л д а м а л ы қ 
жүйелерін жетілдіру үшін 2016 
жылдың 30 желтоқсанында 
«Дактилоскопиялық және 
геномдық тіркеу» туралы заң 
қабылданды. 

Бірден айта кетейік, бұл заң 
2021 жылдың қаңтар айының 
1-нен бастап қолданысқа енеді. 
Осыған байланысты 2021 жылдан 
бастап қазақстандықтар саусақ 
ізі енгізілген жаңа төлқұжатқа ие 
болады. 

Ал енді осы дактилоскопия 
терминінің мағынасына үңілетін 
болсақ ол гректің daktilos – саусақ 
және skopeo – қараймын, яғни, 
«саусақ қарау» деген сөзінен 
шыққан. Дактилоскопия адам 
қолы терісінің папиллярлық 
бедерлерінің қасиеттері мен 
сипаттарын, негізінен, қолдың 
саусақтарының іздерін табу, бекіту, 
алу және оған сәйкестендіру 
жасауды яғни кімдікі екенін 
анықтауды зерттейді. 

Бұл папиллярлық сызықтар 
бала анасының құрсағында 
жатқанда бес айлық кезеңінде 
пайда болып, өмір бойы өзгеріссіз 
сақталады. Криминалистикалық 
тұрғыдан қарағанда олардың 
жекешелігі, салыстырмалы 
тұрақтылығы, бастапқы 
қалпына қайта келуі және 
қоршаған ортадағы заттарда із 
қалдыру мүмкіндігі папилляр 
сызықтарының негізгі қасиеттеріне 

жатады. Папилляр сызықтарының 
жекешелігі (қайталанбайтыны) 
әрбір адамның папиллярлық 
бедері тек сол адамға ғана 
тән екенін білдіреді және ол 
жақсы көрінетін белгілермен 
сипатталады. Папиллярлық 
бедерлердің екі адамда бірдей 
болуы түгіл бір адамның 
саусақтарында әртүрлі болатыны 
көпжылдық тәжірбиелермен қатар, 
математикалық есептеулермен 
дәлелденген. 

Ғалымдар екі адамның 
саусақтарының папиллярлық 
бедерлерінің бір-бірімен сәйкес 
келу мүмкіндігі – ықтималдық 
теориясы бойынша 1:64 
миллиардқа қатысындай 
екенін есептеп шығарған. Ал 
планетамызда қазіргі кезде 7,5 
миллиардтан аса адам бар екенін 
ескерсек, саусақ бедері бірдей 
екі адам мүлде кездеспейді деуге 
болады. 

Осы папиллярлық өрнектердің 
жекешелігін, өмір бойы өзгеріссіз 
сақталатынын мемлекеттік 
ауқымда қолдану қазіргі таңда өте 
өзекті мәселелердің бірі болып 
отыр. 

Осы орайда Қазақстан 
көлемінде жаппай 
дактилоскопиялық тіркеуді 
енгізу көптеген мәселелерді 
шешуге мүмкіндік берер еді. 
Дактилоскопиялық тiркеу адамның 
жеке басы туралы мәліметтерді – 
тегiн, атын, әкесiнiң атын, туған 
күнiн және туған жерiн адам қолы 
саусақтарының папиллярлық 
өрнектерi бойынша анықтау 
мақсатында жүзеге асырылуы 
және пайдаланылуы қажет. 

Мысалы, жаппай 
дактилоскопиялық тіркеуді: 
хабар-ошарсыз жоғалған жеке 
тұлғаларды iздестiру; кім екені 
белгісіз мәйіттерден адамның 
жеке басын анықтау; денсаулық 
жағдайына немесе жасына 
байланысты өзi туралы деректер 
беруге қабiлетi жоқ жеке 
тұлғалардың жеке басын анықтау; 
қылмыстардың алдын алу, ашу 
мен тергеу, сондай-ақ әкiмшiлiк 
құқықбұзушылықтың алдын алу 
және анықтау; ҚР азаматтарының, 
шетел азаматтарының және 
азаматтығы жоқ адамдардың жеке 
басын растау мәселелерiн шешу 
үшiн пайдалану; ҚР Президент 
және ҚР Парламент мәжілісі 
депутаттығына сайлау кезінде 
сайлаушыларды сәйкестендіру 

сияқты мәселелерді шешуге 
қолдануға болады. 

Оның пайдасы мұнымен 
шектелмейді. Лаңкестік актілер, 
авиациялық және жол-көлік 
оқиғалары сияқты төтенше 
жағдайлар немесе табиғи апат 
салдарынан есінен танғандардың, 
ақыл-есін жоғалтқандардың 
немесе өзі жайлы мәлімет 
беруге шамасы келмейтіндердің, 
қаза тапқан адамдардың аты-
жөндерін, кім екенін анықтау 
үшін орталықтандырылған 
дактилоскопиялық және геномдық 
деректер қорының тигізер пайдасы 
зор. 

Сондай-ақ осы жалпы 
дактилоскопиялық базаны 
Қазақстан азаматтарының, шетел 
азаматтарының және азаматтығы 
жоқ адамдардың жеке басын 
растау мәселелерiн шешу үшiн де 
пайдалануға болады. 

Осы заңға сәйкес бірінші рет 
ҚР азаматының паспортын немесе 
жеке куәлігін алуға, сондай-ақ 
оны қалпына келтіру, ауыстыру 
жағдайларында өтініш жасаған 
азаматтар, ҚР теңізшісінің жеке 
куәлігін беру туралы шешім 
қабылданған ҚР азаматтары, 
шетелдіктер мен азаматтығы жоқ 
адамдар, елімізде тұрақты тұратын 
шетелдіктер мен азаматтығы жоқ 
адамдар, бірінші рет шетелдіктің 
Қазақстанда тұруға ықтиярхатын, 
азаматтығы жоқ адамның куәлігін, 
босқын куәлігін алуға немесе оны 
қалпына келтіруге, ауыстыруға 
өтініш жасаған шетелдіктер мен 
азаматтығы жоқ адамдар, жұмыс 
беруші – жеке тұлғаларда үй 
шаруашылығындағы жұмыстарды 
орындау (қызметтерді көрсету) 
мақсатында үй жұмыскерлері 
ретінде ҚР-ға келген көшіп 
келушілер, ҚР шегінен шығарып 
жіберуге жататын не ҚР 
ратификациялаған реадмиссия 
туралы халықаралық шарттардың 
күші қолданылатын шетелдіктер 
мен азаматтығы жоқ адамдар, ҚР 
визаларын алу кезінде шетелдіктер 
мен азаматтығы жоқ адамдар 
міндетті дактилоскопиялық 
тіркеуге жатады. 

Он екі жастан он алты жасқа 
дейінгі балалар ҚР азаматының 
паспортын алу кезінде ерікті 
негізде дактилоскопиялық тіркеуге 
жатады, ал он екі жасқа толмаған 
балалар дактилоскопиялық 
тіркеуге жатпайды. 
Дактилоскопиялауға мүмкіндік 

бермейтін дене кемістіктері бар (екі 
қолының барлық саусақтарының 
болмауы немесе екі қолының 
барлық саусақтарының тырнақ 
фалангаларында папиллярлық 
бедерлерінің болмауы) адамдар 
Қазақстанның мемлекеттік 
шекарасын кесіп өту кезінде 
дактилоскопиялық тіркеуден, 
дактилоскопиялық ақпарат 
бойынша жеке басын растау 
рәсімінен өтуден босатылады. 

Айта кетерлік жағдай, 
дактилоскопиялық және 
геномдық ақпаратты заңнамалық 
негізде пайдалану, оның ішінде 
сәйкесінше есепке алу әлемнің 
көптеген елдерінде кеңінен 
қолданылады. 2004 жылдан 
бастап әлемнің 118 елінде 
азаматтарды биометриялық тіркеу 
бойынша ұлттық жобалар енгізіліп 
жатыр. Олардың қатарында АҚШ, 
Австрия, Нидерланд, Норвегия, 
Германия, Бельгия, Ресей, 
Әзірбайжан, Беларусь, Тәжікстан, 
Молдова және Өзбекстан 
сияқты мемлекеттер бар. Жалпы 
алғанда, бүгінде 100-ден аса 
мемлекеттерде биометриялық 
тіркеу бойынша жұмыс жүргізіліп 
келеді. 

2000-жылдары бұл бастама 
елімізде қызу талқыға түсіп, ол адам 
құқығына, жеке бас құпиясына қол 
сұғумен бірдей деген себептермен, 
депутаттар және халық тарапынан 
қарсылыққа ұшырап, сол кезде 
заң қабылданбай қалған болатын. 
Міне, енді он алты жылдан 
кейін әлемде және қоғамда 
болып жатқан өзгерістер, сол 
кезде көтерілген мәселенің 
маңыздылығын тағы бір көрсетіп, 
осы заң жобасын қайта қарап, 
қабылдауға алып келді. 

Халықаралық тәжірибе 
көрсетіп отырғандай, 
дактилоскопиялық және геномдық 
тіркеуді қолдану қылмыстарды 
ашу және танылмаған мәйіттің 
кім екенін анықтау жұмыстарын 
жылдам жүргізеді. 

Жоғарыда атап өткендей, 
жалпы дактилоскопиялық базаны 
Президенттік және Парламент 
мәжілісі депутаттығына сайлау 
кезінде сайлаушыларды 
сәйкестендіруге қолдануға 
болады. Мысалы, көрші Қырғыз 
Республикасында өткен 
Парламент сайлауы жалпы 
дактилоскопиялық базаны 
қолданудың тиімділігін көрсетті. 
Дактилоскопиялық базаны жеке 

бастың құқы мен құпиялығын 
бұзады деген түсінікті өзгерткеніміз 
дұрыс. 

Біріншіден, бір адамның 
саусақ бедері мен екінші адамның 
саусақ бедері сәйкес келмейді. 
Сондықтан біреумен шатастырып 
алады деудің қажеті жоқ.

Екіншіден, қылмыс жасаған 
адамды тез табуға да көмектеседі. 
Бірыңғай дерек қоры болғандықтан, 
оны анықтау да оңай. 

Ал геномдық ақпарат 
дегеніміз адамның немесе 
танылмаған мәйіттің жеке басын 
анықтауға мүмкіндік беретін оның 
дезоксирибонуклеин қышқылының 
(ДНК) белгілі бір фрагменттері 
туралы кодталған ақпараттар 
және дербес деректер. Геномдық 
тіркеу – биологиялық материал 
мен геномдық ақпаратты 
жинау, өңдеу, қорғау, адамның 
жеке басын анықтау немесе 
растау мақсатында жүргізіледі. 
Геномдық тіркеуге қылмыстың 
жекелеген түрлері бойынша 
сотталғандар, биологиялық 
материалы тергеу барысында 
алынған тұлғасы анықталмаған 
адамдар, танылмаған мәйіттер 
жатқызылады. Хабарсыз 
кеткен азаматтардың туыстары 
геномдық ақпаратты олардың 
жазбаша келісімімен ерікті түрде 
тапсыратын болады. 

Барлық ақпарат электронды 
құпияландырылған түрде бір 
ақпараттық базада сақталады. Бұл 
ақпараттарды қашан және қандай 
жағдайларда қолданылатыны 
заңмен нақты бекітіледі. Сол 
себепті, азаматтардың жаппай 
дактилоскопиялық және геномдық 
тіркеуден өтуге түсіністікпен 
қарағаны жөн. 

Қазақстан мемлекеті өрелі 
өркениет көшіне ілесіп, ақпараттық 
цифрлы технологиялар дәуіріне 
аяқ басты. Сол себептен қазір бүкіл 
дүние жүзі ғылыми-техникалық 
даму бағытына бет бұрған кезде, 
криминалистика ғылымының даму 
бағытының болашағын ескере 
отырып, біздің де үлкен көштен 
қалмағанымыз дұрыс. 

                                                                                                      
Болат САРСЕМБАЕВ, 

Қарағанды экономикалық 
университетінің 

экономикалық және 
құқықтық зерттеулер 

ҒЗИ аға ғылыми 
қызметкері

(www.aikyn.kz, 30.03.2019 ж.) 

Саусақ ізінде тұнған сыр

е

«Жастар жылы» аясында 
Қостанай станциясындағы 
ЖПб-де  жастар 
проблемаларын анықтауға 
бағытталған іс-шаралар 
өткізілуде.

Бұл тұрғыдағы басты 
міндет - бөлімнің полиция 
қызметінің түрлі бағыттарында 
қызмет етіп жүрген белсенді 
жастарды анықтап, оларға 
қолдау көрсету.        

Мәселен, ағымдағы 
жылғы 15 наурызда 
Қостанай станциясындағы 
мәжіліс залында Қостанай 
станциясындағы ЖПб кадр 
жұмысы саясаты тобының 
инспектор – психологы полиция 
капитаны В.В. Осипова 
Қостанай станциясындағы ЖПб 
патрульдік полиция тобының 
және желілік бөлімшелерінің 
қызметкерлерімен өткізген іс-
шараны айтуға болады.

Нақтылай түссек, ееке өсу 
тренингі өткізілді, оның мақсаты 

тренингке қатысушылардың 
өз–өздерін ашу, жасырын 
потенциалды мүмкіндіктерін 
кеңейту болып табылады. 
Сондай-ақ, тренингте жеке 
қасиеттерін жақсартуға және өз 
мүмкіндіктерін одан әрі өздігінен 
дамытуын жалғастыру үшін 
аутожаттығу үшін жаттығулар 
қолданды.

Қызметкерлер белсенді 
қатысып, соңғы талқылауда 
аталған тренинг оларға өздеріне 
жаңаша қарауға мүмкіндіктерін 
бергенін атап өтті.

Қостанай ст. ЖПб ІжСКТ 

Шырақбек Қабылбаев 
атындағы Қостанай 
академиясының бастығы болып, 
заң ғылымдарының докторы, 
доцент, полиция полковнигі 
Нұрлан Амангелдіұлы Биекенов 
тағайындалды.

2019 жылдың 1 сәуірінде 
Қазақстан Республикасы ІІМ 
Ш.Қабылбаев атындағы Қостанай 
академиясының акт залында іс-
шара өткізілді. Іс-шараға Академия 
басшылығы,  профессорлық-
оқытушылар құрамы мен жеке 
құрамы жиналды. Аталған іс-
шараға Қазақстан Республикасы 
ІІМ Кадр саясаты департаментінің 
бастығы полиция полковнигі Серік 
Қойсарыұлы Сүйінбаев, Қостанай 
облысының  ІІД бастығының 
орынбасары полиция полковнигі 
Мереке Нагашыбаевич Альшагиров 
қатысты.

Қостанай қаласына алғашқы 
іссапарымен келген ҚР ІІМ КСД 
бастығы полиция полковнигі 
С.Сүйінбаев ҚР ІІМ Шырақбек 
Қабылбаев атындағы Қостанай 

академиясының бастығы 
полиция генерал-майоры Мирлан 
Ахмедияұлы Қызыловты құрметті 
демалысқа шығуымен құттықтап, 
ішкі істер органдарындағы ұзақ және 
адал қызметі,  жас қызметкерлерді 
тәрбиелеуде елеулі үлес қосқаны 
үшін ҚР Ішкі істер министрінің 
Құрмет грамотасымен  марапаттап, 
ғылым мен білім саласында жаңа 
бастамалар тіледі. 

Полиция полковнигі С.Сүйінбаев 
Академияның басшылығы мен жеке 
құрамына ҚР ІІМ Ш.Қабылбаев 
атындағы Қостанай академиясының 
бастығы полиция полковнигі 
Нұрлан Амангелдіұлы Биекеновты 
таныстырды. Оның өмірбаяны 
мен құқық қорғау органдарындағы 
қызмет жолдарын атап өтіп, 
Елбасының «Болашаққа бағдар: 
рухани жаңғыру» бағдарламасын, 
қазақстандық полицияның, 
Академияның имиджін көтеру 
бағыттарында атқаратын қызмет 
жолдарына сәттілік тіледі. 

Іс-шара барысында полиция 
полковнигі Н. Биекенов полиция 
генерал-майоры              М. Қызыловқа 

Шырақбек Қабылбаевтың төсбелгісін 
тарту етіп, отбасына амандық, 
ғылым жолындағы әрбір істеген 
істеріне керемет жетістіктер тіледі. 

Қостанай облысының ІІД  
бастығының орынбасары полиция 
полковнигі М.Альшагиров те  полиция 
генерал-майоры Мирлан Қызыловты 
құрметті демалысқа шығуымен 
құттықтады. «Академияның білім 
мен ғылым саласына, курсанттарға 
тәлім-тәрбие беруде, оқу орнының 
өркендеуіне, имиджін көтеруіне 
қаншама жұмыс жасадыңыз!  Сізге 
зор денсаулық тілей отыра, биіктен 
көріне беріңіз!», - деп тілегін 
жеткізді.

Полиция генерал-майоры М. 
Қызылов өзіне жасалып жатқан 
құрмет үшін алғыс сезімін білдіріп,   
қызметтеріне сәттілік тіледі.

Сонымен қатар полиция 
полковнигі С.Сүйінбаев алдағы 
уақытта құқық қорғау органдарында 
болатын өзгерістер туралы 
қызметкерлерді хабардар етті. 

Академияның Баспасөз 
қызметі

Жастармен тренинг өткізілді Академияда – жаңа бастық

Қазақ халқы бертінге 
дейін көктемнің екінші айын 
«Көкек» деп атап келген. 
Бірақ кейін келе бұл айдың 
атауы «Сәуір» болып 
өзгерген де кеткен. Қалай 
және қашан өзгергенін бұл 
күнде біреу білсе, біреу біле 
бермейді. Inform.kz сайтында 
1 сәуірде жарияланған мына 
материалда осы жайында 
әңгіме көтерілген. Біз газет 
оқырмандарының назарына 
ұсынып отырмыз.

Ежелгі жыл қайыру дәстүрі 

Қазақ ежелден көшпелі 
өмір салтын ұстанып, мал 
шаруашылығымен күн 
көрген халық ретінде жыл 
мезгілдерінің ауысатын 
уақытын анық біліп отыруы 
керек болған. Бұл малдың 
төлдеу кезінде күннің райы 
қандай болатынын дәл 
болжап, жас төлді аман 
аяқтандыру үшін де қажет еді. 
Осы тұрмыстық-шаруашылық 
қажеттілік көшпенділерді 
ғасырлар жүзінде жыл 
мезгілдерін анық айыратын, 
ай аттарын берік орнықтырған 
халық етіп қалыптастырды. 

Бабаларымыздың жіктеп-
жіліктеуінше ай аттары мына 
ретпен тізбектеледі: Ергеу 
- Наурыз; Көктеу - Сәуір; 
Мезгеу - Мамыр; Көзгеу - 
Маусым, Шілдеу - Шілде; 
Тамызық - тамыз; Дәндеу, 
Мизам - Қыркүйек; Соқтау - 
Қазан; Күйек - Қараша; Қауыс, 
Ықтырғы - Желтоқсан; Ығыс - 
Қаңтар; Қаңтар - Ақпан. 

Көптеген зерттеушілер 
ежелгі көшпенділер жыл 
мезгілдерін, тіпті алдағы 
табиғи апаттар мен тосын 
оқиғаларды да жұлдызға қарап 
анықтаған деген тұжырымға 
келеді. Этнограф, ғалым 
Байахмет Жұмабайұлының 
айтуынша қазақ халқы ежелгі 
жұлдыз күнтізбесі арқылы жыл 
басын белгілеп, жұлдыздар 
өзгерісіне қарай алдағы 
уақытты дәл анықтап отырған. 

Ж ұ л д ы з ш ы л а р 
жұлдыздардың орнын 
өзгертуіне, қозғалыс 
жылдамдығының өзгерісіне, 
анық-өшкіндігіне және басқа 
да өзгерістеріне қарап жыл 
өзгерісін дәл болжайтын 
болған. Тіпті, адамдар 
арасындағы болатын өлім-
жітім, соғысты да болжап 
айтатын. «Ай шалқасынан 
туыпты, күн суытайын деп 
тұр», «Үркер суға ерте түсті, 
жаз жауынды болады; құрғаққа 
түссе құрғақшылық болады», 

«Қазан айында күн күркіресе, 
қыс қысқа болады», немесе 
«Биыл Үркердің шөміші кішкене 
екен, жастардың өлім-жітімі 
көп болады-ау», «Шығыстан 
сары жұлдыз көтеріліпті. Не 
соғыс, не апаттың белгісі» деп 
айтылатын жорамалдардың 
көбі дөп келіп отырған. 

Қазақ даласына Ислам 
дінінің келуімен мұсылманша 
ай атаулары бабаларымызға 
етене таныс болды. Олар: 
Қаңтар - Сафар; Ақпан - 
Рабиғул әууәл; Наурыз - 
Рабиғул ахир; Сәуір - Жумадил 
әууәл; Мамыр - Жумадил 
ахир; Маусым - Ражәб; Шілде 
- Шағбан; Тамыз - Рамазан; 
Қыркүйек - Шәууәл; Қазан - 
Зулқағда; Қараша - Зуллхижжа; 
Желтоқсан - Мухаррам. 

Ал, көнекөз қариялар ай 
атауларын былай түзген: 
Наурыз - Хамал; Көкек - Сәуір; 
Мамыр - Зауза; Маусым - 
Саратан; Шілде - Әсет; Тамыз 
- Сүмбіле; Қыркүйек - Мизам; 
Қазан - Ақырап; Қараша - 
Қауыс; Желтоқсан - Жәди; 
Қаңтар - Дәлу; Ақпан - Құт. 

«Сәуірдің» тууы 

«Сәуір» - араб тілінде 
«өгіз» деген мағынаны білдіріп, 
жұлдыз айлары бойынша 
«Торпақ шоқжұлдызының» 
атауы болады. Бұл атау 90 
жылдары қолданысқа енген, 
кейін бүкіл қазақ елі көкекті 
осылай атап кеткен. Осы бір 
өзгерістің куәсі болған есімі 
елге белгілі журналист Марат 
Тоқашбай ағамыз әлеуметтік 
желідегі парақшасында: 

«Қазақша ай аттарында 
«апрель» айын «көкек» 
дейді. Ал «сәуір» қайдан 
пайда болды? Оның тарихы 
мынандай: 1990 жылы 24 
апрельде арнайы заңмен 
Қазақстанда президенттік 
билік енгізілді. Тура сол 
күнге Қазақ КСР Жоғарғы 
кеңесінің органы «Халық 
кеңесі» газетінің алғашқы 
саны жарық көрді. Бұрын 
«апрель» сөзі қолданыла 
беретін. Компартияның 
қылышынан қам тамып тұрса 
да жаңа басылымда ай 
аттарының қазақша берілгенін 
көңіліміз қалап тұр. Алайда бір 
аптадай ғана бұрын Орталық 
Комитеттің апрель Пленумы 
өткен. Оны қалай жазамыз? 
«КПСС Орталық Комитетінің 
Көкек Пленумы» десең бас 
кетеді. Содан, газеттің бас 
редакторы Сарбас Ақтаев жол 
тапты: «Сәуір Пленумы» дейік 
деп. 

Осы тіркестегі «сәуір» сөзі 
біртіндеп барша басылымдарға 
ауысты. Одан кейін   «Орталық 
Комитет» те, «Пленум» да 
жойылды. Бірақ қазақша 
ай аттарының ішінде көзге 
шыққан сүйелдей боп арабша 
«сәуір» сөзі қалып қойды. Енді 
соны неге түзетпеске?!» деп 
жазды. 

Бұл жазба жарық көрген 
уақыттан бір жыл бұрын 
«Айқын» газетінің бас 
редакторы Нұртөре Жүсіп 
ағамыз да «Айды айырмаған 
- амалды білмейді» деген 
мақала жариялап, онда 
мынандай дерек келтіреді: 
«Қазіргі қолданыста жүрген 
ай атауларының ішінде саяси 
сипатпен «еніп» кеткен бір ай 
бар. Ол - сәуір айы. Бұрынғы 
қазақ бұл айды «көкек» деп 
атаған. Осы көкек қалайша 
сәуір болды? 

«Егемен Қазақстан» 
газетінде, Шерхан Мұртазаның 
басшылығында қызмет істеп 
жүрген кезіміз. 1990 жыл. 
Компартия бар. «ЦК»-дан 
Шерағаңа бір кісі телефон 
соқты. Шерхан Мұртаза 
газеттің кезекті нөміріне «көкек 
айы» деп белгілеп қойған. 
Редакторымыздың қабағы 
түйіле түсті. Телефонның 
дауыс күшейткішін іске қосқан 
Шераға бізге «тыңдаңдар» 
дегенді ишара білдірді.

- Сонда көсеміміз Лениннің 
«Апрель тезистері» дегенін 
«Көкек тезистері» дейміз 
бе? - деді ар жақтағы кісі 
дауысын нығарлап. - Бұл 
ертең елдің күлкісін тудырады 
ғой. Көкек емес, сәуір болсын! 
Газетке солай көрсетіңіздер... 
Сонымен, «Егеменнің» реттік 
көрсеткішіне «сәуір» деп 
жазылды. Содан бері - сәуір. 
Ленин де кетті. Оның тезистері 
де мәнін жоғалтты. Сәуір 
сақталып қалды». 

Жоғарыда келтірген қос 
мысал «Сәуір» атауының бар 
«құпиясын» ашып беріп тұр 
десек те болады. 

Қазақстан компартиясы 
ОК-нің хатшысы болып тұрған 
уағында Өзбекәлі Жәнібеков 
осы атауды енгізді дегенді 
естідік, оқыдық. «Сонда 
Лениннің «Апрель тезистерін» 
- «көкек тезистері» дейміз 
бе?» деген уәжді алға тартып, 
«Көкек» атауын ысырған да 
тастаған. Онысы қаншалықты 
дұрыс болғанын бүгінгі ұрпақ 
пайымдар, бағасын берер. 
Анығы, ай атауын өзгерткен сол 
кісі. Бұл атауды жақтырмайтын 
жандардың да пікірін желіде 
көзіміз шалып қалып жатады. 

Сондағы олардың келтіретін 
уәжі - қазақтың «Сәуір болмай, 
тәуір болмайды» деген сөзі. 
Осы сөз көктемнің екінші 
айын бұрыннан бабаларымыз 
«Сәуір» деп атаған деп ойлауға 
себеп болатындай. Біздің 
білуімізше, бұл сөздің бары 
рас. Бірақ бұл жерде «сәуір» 
сөзі айдың атауы ретінде 
емес, осы айдағы амал атауы 
ретінде қолданылса керек. Сол 
амал жақсы өтпей, кейін күн 
райы да тәуір болмайтынын 
айтқан. Олай болса осы амал 
жөнінде де аз-кем білгенімізді 
айта кетейік. 

Сәуір амалы

Қазақта «амал» деген ұғым 
бар. Әр жыл мезгілінде, қала 
берді әр айда болатын табиғат 
құбылыстарын амал деп 
атайды. Отамалы, Бесқонақ, 
Сәуір амалы, Құралайдың 
салқыны... Осының бәрі 
амалдар. Әрбірінде болатын 
құбылыс әр түрлі. Соған сай 
жасалатын қам-қарекет те 
өзгеше. 

Қариялар Сәуір амалы 
(шамамен осы айдың 
20-сыншы жұлдызында 
басталады) кіргенде жаз 
бұлттарын бақылайды. Бұлт 
төніп, ыдырамаса, сәуірдің 
бұлты қалып қойғаны. Онда 
сәуір амалы ұзаққа созылып, 
40 күнге жалғасады. Жаңбыр 
нөсерлеп жауып, соңы қарға 
ұласады. 

Сәуір амалы өтпей, сәурік 
(үйірге енді қосылған 3-4 жасар 
айғыр) пішуге болмайды. Аяқ-
астынан ауа райы бұзылып, 
қарлы боран болуы мүмкін. 
Осы жөнінде бір аңыз былай 
дейді: бір бай отамалы өткен 
соң, жаз шықты деп ойлап, 
қырық сәурігін түгел піштіріп 
тастайды. Соның артынан 
қарлы боран болып, қырық 
пішпе түгел қырылыпты. Ел 
ішінде осы амалды «қырық 
сәурік» деп те атаса керек. 

Халқымызда бұл амалға 
қатысты «Сәуір болмай, сайран 
болмас; Сайран болмай, 
айран болмас», «Сәуір болса 
күн күркірер, Күн күркіресе көк 
дүркірер», «Сәуірдегі жауын - 
Сауып тұрған сауын», «Сәуір 
жақсылығына бақса алты күн, 
жақсылығына бақпаса алпыс 
күн», «Сәуір болмай, тәуір 
болмас» деген мақал-мәтел, 
қанатты сөздер бар. 

Сонымен қатар қазақ халқы 
сәуір амалы кезінде соғатын 
көктемгі желді де «сәуір» деп 
атайды.

Көкек айы қалай «Сәуір» аталды?

4 с уiр 2019 ж.е

Суицидті  болдырмады
2019 жылғы 25 наурызда Қостанай 

станциясындағы ЖПб қызмет көрсету 
учаскесінде Қостанай станциясындағы ЖПб 
патрульдік полиция  тобының полицейлері  
өзіне-өзі қол жұмсамақ болған бір әйелді 
құтқарып қалды.

Оқиға былай болған. Полиция сержанты  
Джетписбаев Рамис Батырханұлы және полиция 
сержанты Каппазов Аблай Мурзабекұлы сағат 
20.30 шамасында темір жолдар арқылы өтетін 
жаяу жүргіншілер көпірінің таянышынан ұстап, 
көпірден секірейін деп тұрған  әйелді көрген. 
Патрульдік полицейлер қысыл-таяң жағдайда 
абыржымай, бірден қайғылы жағдайды 
болдырмаудың, оны құтқарудың қамына 
кіріседі. Тәртіп сақшылары амалын тауып оның 
қолынан ұстай алып, көпірдің қауіпсіз жағына 
қарай тартып шығарады. Сол сәтте, кейінгі 
мән-жайды анықтау үшін оқиға орнына жедел- 
тергеу тобы келген.

Әйел (1978 жылы туған) полиция бөліміне 
жеткізіліп, оған моральдық және психологиялық 
көмек көрсетілді.

Аталған факті бойынша тергеу жүргізілуде, 
тәртіп сақшылары әйелдің осы қадамға не 
итергенін анықтап жатыр.

Қостанай ст. ЖПб  ІжСКТ 

Сәлемдеме үш күнде 
жетеді

Биыл Қазақстан бойынша поштамен 
сәлемдеме жеткізу уақыты 3 күнге дейін 
қысқарады. Бұл туралы Астанада баспасөз 
мәслихатында «Қазпошта» АҚ басқарма 
төрағасы Сәкен Сәрсенов мәлім етті, деп 
хабарлайды ҚазАқпарат тілшісі.

Биыл қаңтарда жаңа пошталық есеп 
жүйесін іске қосып, бұл өз кезегінде бірнеше 
жүйедегі мәліметтерді біріктірді. Осы орайда 
шетелдік пошта компаниялары жүйесімен 
ықпалдасуға мүмкіндік жасалып, енді әрбір 
клиент өзінің сәлемдемесін post.kz арқылы 
қадағалай алады», — деді С. Сәрсенов. 

Оның сөзінше, барлық процестерді 
оңтайлындыру нәтижесінде, өткен жылы 
Қазақстан бойынша сәлемдеме жеткізу уақыты 
10-нан 6 күнге дейін қысқарды. 2019 жылы 
сәуір айынан бастап еліміз аумағында 6-дан 3 
күнге дейін азайту жоспарлануда.

«Халықаралық тасымалдар мерзімін 
былтыр 15 күнге дейін азайта алдық. Егер 
де шетелдік серіктестер оңтайлы қадамдар 
жасаса, онда бұл мерзімді 10 күнге дейін 
қысқартуға қауқарлы боламыз», — деді 
Сәрсенов. 

Бұдан бұрын хабарланғандай, «Қазпошта» 
басшысы сәлемдемелердің жоғалуына қатысты 
түсінік берген еді. «Өткен жылы 18,6 млн 
сәлемдеме жеткіздік, оның ішінде тек қана 469 
сәлемдеме жолда жоғалды. Яғни мың немесе 
миллион емес. Ал егер уақытылы жеткізу 
мәселесіне тоқталсақ, әлемдік статистика 
бойынша сәлемдемелердің 93-97 пайызы дер 
кезінде жеткізілуі тиіс. Осы орайда Дүнижүзілік 
пошта одағының талабы бар. Біздегі көрсеткіш 
95 пайыз шамасында. 5 пайызы түрлі 
себептермен кешіктіріліп жеткізілді», — деді С. 
Сәрсенов. 

ҚР Қаржы министрлігі Жалпыға 
бірдей декларация тапсыруды кезең-
кезеңімен енгізу бойынша Қазақстан 
Республикасының Үкіметіне ұсыныс 
енгізді. Бұл туралы ҚазАқпарат Премьер-
Министрдің баспасөз қызметіне сілтеме 
жасап хабарлайды. 

Қолданыстағы заңнамамен 2020 
жылғы 1 қаңтардан бастап Қазақстан 
Республикасының азаматтары Жалпыға 
бірдей декларация тапсыруды енгізу 
көзделген. Осыған байланысты 
заңнамалық базаны, ақпараттық жүйелерді 
дайындау, уәкілетті органдардың деректер 
базасын өзектендіру, өңірлерде пилотты 
өткізу бойынша жұмыстар жүргізілуде. 

Қарағанды облысының Осакаровка 
ауданындағы пилоттық жобаның 
нәтижелері проблемалық мәселелерді 

анықтады, оларды шешуге қосымша уақыт 
қажет етіледі. 

Қазақстан Республикасының Қаржы 
министрлігі Жалпыға бірдей декларация 
тапсыруды кезең-кезеңімен енгізу бойынша 
Қазақстан Республикасының Үкіметіне 
ұсыныс енгізді. 

Бірінші кезеңде, 2021 жылғы 1 қаңтардан 
бастап мемлекеттік қызметкерлер мен 
олардың жұбайлары, сондай-ақ оларға 
теңестірілген тұлғалар және олардың 
жұбайлары декларация тапсыруды бастау 
ұсынылады. 

Екінші кезеңде 2023 жылғы 1 қаңтардан 
бастап мемлекеттік кәсіпорындардың 
қызметкерлері (оның ішінде білім беру, 
денсаулық сақтау, мәдениет, спорт және 
т.б. салаларды қоса алғанда) және 
олардың жұбайлары. 

Үшінші кезеңде 2024 жылғы 1 

қаңтардан бастап - заңды тұлғалардың 
басшылары мен құрылтайшылары және 
олардың жұбайлары, жеке кәсіпкерлер 
және олардың жұбайлары. 

Төртінші кезеңде 2025 жылғы 1 
қаңтардан бастап - халықтың қалған 
санаттары. Бұл ретте атап өткен жөн, онда 
әр кезеңнің қорытындысы талданатын, 
проблемалық мәселелер анықталатын 
болады және заңнаманы, әдістемені және 
ақпараттық жүйелерді жетілдіру бойынша 
шаралар қабылданады. 

Қазіргі уақытта жалпыға бірдей 
декларациялауды кезең-кезеңімен енгізу 
бойынша Қазақстан Республикасының 
заңнамасына түзетулер дайындалуда. 
Олар Қазақстан Республикасының 
Парламентіне белгіленген тәртіпте 
ұсынылады. 

inform.kz 

Жалпыға бірдей декларация: Кезең-кезеңмен жүргізу ұсынылды


